
 � Ermənilər I Dünya müharibəsinin meydana gətirdiyi şəraitdən istifadə edərək, 

azərbaycanlılara və ümumiyyətlə türklərə qarşı Arazdan şimalda Azərbaycan əraziləri, eləcə də Şərqi 
Anadolu ilə yanaşı, Cənubi Azərbaycanda da soyqırımı törətmişlər. 1918-ci ildə aysorları da özlərinə 
birləşdirən ermənilərin Urmiya, Salmas və Xoy məntəqələrində azərbaycanlılara münasibətdə həyata 
keçirdiyi misilsiz vəhşiliklər, onların müasir Azərbaycan Respublikası ərazisində, eləcə də Şərqi 
Anadoluda türk-müsəlman əhaliyə qarşı törətdiyi soyqırımı planlarının tərkib hissəsi idi. Bundan 
məqsəd Xəzər dənizinin sahillərindən Cənubi və Şimali Azərbaycanın, eləcə də Şərqi Anadolunun xeyli 
hissəsini əhatə etməklə, Qara dəniz və Aralıq dənizi sahillərinədək olan  ərazidə “Böyük Ermənistan” 
dövlətini təşkil etmək idi. Lakin həmin ərazilər türk-müsəlman əhaliyə aid olduğu üçün dağınıq halda 
köçüb gəlmiş ermənilər azlıq təşkil edirdilər. Ona görə də erməni  terror təşkilatları tarixi Azərbaycan 
torpaqlarında və Şərqi Anadolu ərazisində yerli əhalini etnik təmizləmə yolu ilə məhv edərək, demoqrafik 
dəyişikliyə nail olmaqla, azlıqda olan ermənilərə “dövlət” təşkil etməyə çalışırdılar. Bu mənfur planın 
nəticəsində təkcə Cənubi Azərbaycanın qərb bölgəsində Sulduzdan Xoya qədər bütün şəhər və kəndlərdə 
azərbaycanlılar dəhşətli soyqırımına məruz qaldılar. Bu hadisələr nəticəsində tələfat və xəsarəti siyahıya 
almaq üçün İran dövlətinin göstərişi ilə 1918-ci ilin yayında yaradılan komissiyanın yerlərdə hesablama 
aparıb hazırladığı hesabatın nəticələrinə görə, ermənilərin I Dünya müharibəsi başlanandan 1918-ci ilin 
ortalarına kimi törətdiyi dəhşətli qırğınlar nəticəsində Cənubi Azərbaycanın qərb bölgəsində 200 minədək 
azərbaycanlı qətlə yetirilib. 

Qırğınların forması dəhşətli soyqı-
rımı faktının törədildiyini açıq şəkildə 
sübut edir. Azərbaycanlıların kütləvi 
şəkildə soyqırımının ermənilərin əsas 
məqsədi Azərbaycan şəhərlərini və 
kəndlərini etnik təmizləmə yolu ilə 
yerli əhalidən təmizləmək və kənardan 
gətirilən erməni ailələrini həmin 
şəhər və kəndlərdə məskunlaşdırmaq 
olmuşdur. Ona görə də Urmiya, 
Salmas və digər bölgələrin şəhər, 
qəsəbə və kəndlərində azərbaycanlı 
ailələrin evlərinə hücum edən 
ermənilər südəmər körpədən tutmuş, 
80-90 yaşlı qocayadək hamısını 
öldürüb, evin əşyalarını qarət etdikdən 
sonra evlərə od vurub yandırırdılar 
ki, azərbaycanlıların izi-tozu belə 
qalmasın. Hadisənin canlı şahidlərinin 
qeydləri də bunu açıq şəkildə sübut 
edir.

 Urmiyada soyqırımının can-
lı şahidi olan və həmin dəhşətli 
hadisələri qeydə alan urmiyalı həkim 
və şair Məxfi Əfşar 1918-ci il cümə 
axşamı fevral ayının 20-də Urmiyada 
hələ kütləvi soyqırımının başlama-
sından 2 gün öncə Urmiya bölgəsinin 
kəndlərində əhalinin digər bölgələrdən 
gələn qaçaq erməni və aysorlar 
vasitəsilə kütləvi qırğına məruz qaldı-
ğını gördüyünü qeyd edir. O yazırdı: 
“Şəhərin ətrafındakı kəndlərdən insan-
lar ağlaya-ağlaya şəhərə qaçmışdılar. 
Onlar deyirdilər ki, qaçaq ermənilər 
və aysorlar kəndlərdə əhalini talayır, 
onları qətliama məruz qoyurlar. Əksər 
kəndləri yandırıblar, kəndlilərin qalanı 
isə qadın və uşaqlarını götürüb, dağa 
və çölə qaçıblar. Gələn xəbərlərdən 
məlum oldu ki, vilayətin kəndlərində 
on mindən çox qadın, kişi və uşaq 
onlar tərəfindən qətliam edilib”. 

Cənubi Azərbaycanın qərb 
bölgəsində hələ soyqırımına hazırlıq 

getdiyi dövrdən axıradək Urmiyada 
İran Xarici İşlər Nazirliyinin kargü-
zarı işləyən, mərkəzi hakimiyyətə 
hadisələr barədə gündəlik hesabat 
yazıb göndərən  Rəhmətullah xan 
Mötəmidəlvüzarə 1918-ci il fevral 
ayının 24-də baş verən hadisələri belə 
şərh edir: “Səhər tezdən hökumət 
qərargahına gəldim. Raportlara uyğun 
olaraq gecə çox dəhşətli hadisələrin 
baş verdiyi məlum oldu. Cilolar və 
ermənilər bir neçə küçəyə hücum edib, 
evlərə soxulub, olmazın cinayətlər 
törədiblər. Günahsız əhalinin bütün 
əmlakını talayıblar. Təxminən beş 
yüz evi yandırıb, kişiləri, qadınları və 
uşaqları qətlə yetiriblər. Heç bir dövrdə 
tayı-bərabəri görünməmiş vəhşiliklər 
törədiblər. Heç bir dində qadın, uşaq 
və qocaların kütləvi şəkildə qətliam 
edilməsinə göstəriş verilməyib. Nə 
qadınlara, nə qocalara, nə də uşaqlara 
rəhm etmədilər. Küçələrdə qorxuların-
dan qaçıb bir yerə toplaşan günahsız 
uşaqlara və qadınlara atəş açaraq 
qətliam etdilər. Şəhərdə elə bir küçə 
yox idi ki, orada günahsız əhalinin 
cəsədləri gözə çarpmasın...”. 

Urmiyanın tanınmış simaların-
dan, ermənilərin törətdiyi soyqırı-
mının canlı şahidlərindən biri olan 

Rəhmətullah Tofiq isə 1918-ci il fevral 
ayının 22-dən başlayaraq 3 gün davam 
edən soyqırımının birinci mərhələsində 
erməni silahlı dəstələrinin girdiyi 
azərbaycanlıların evlərində bir nəfəri 
belə sağ buraxmadıqlarını qeyd edərək 
yazıb: “Evlərdə gördüyüm bu qanlı 
cəsədlər mənə elə pis təsir etdi ki, öm-
rümün sonunadək yadımdan çıxmaya-
caq. Vəziyyətdən belə başa düşülürdü 
ki, erməni-aysorlar qapısını sındırdıq-
ları hər bir evdə ilk öncə yalvarıb aman 
diləməyə həyətə çıxan ev sahibini 
öldürüb, bu səsə otaqdan çıxmağa 
çalışan ev qadını və evdə qorxudan 
kürsünün ətrafında yorğan altında 
gizlənən bütün uşaqları yerindəcə 
güllələyib öldürmüşlər. Hər kimsə o 
gün mənim kimi həmin evlərə daxil 
olsaydı, bütün ailə üzvlərinin evin 
müəyyən yerlərində qətlə yetirildiyini 
gözləri ilə görərdi...”. 

Urmiyada kütləvi soyqırımının 
birinci mərhələsində onsuz da silahı ol-
mayan, yalnız soyuq silahlarla özlərini 
müdafiə etməyə çalışan azərbaycanlılar 
kütləvi soyqırımının dayandırılması 
məqsədilə tamamilə təslim oldular. 
Lakin birləşmiş erməni-aysor silahlı 
dəstələri bütün şəhəri ələ keçirsələr 
də təslim olan əhalinin soyqırımını 

dayandırmadılar. Silahı olmayan və 
təslim olmuş bir xalqın kütləvi şəkildə 
qətliamına da soyqırımından başqa ad 
vermək mümkün deyildir. Belə ki, soy-
qırımını dayandırmayan ermənilər mart 
ayının 17-də yenidən azərbaycanlıların 
kütləvi soyqırımını gücləndirdilər.  

Rəhmətullah Tofiq Urmiyada 
1918-ci il mart ayının 17-də ilaxır 
çərşənbədə törədilən soyqırımı-
nı isə belə təsvir edir: “Birləşmiş 
erməni-aysor silahlı dəstələrinin 
başçıları tərəfindən 12 saat müddətinə 
şəhərdə günahsız əhalinin qətliamına 
göstəriş verildi. Çərşənbə günü səhər 
tezdən 12 min nəfər xristian silahlısı 
müsəlmanların məhəllələrinə hücuma 
keçdilər. Bəhanə axtaran ermənilər də 

cilolarla (Osmanlı ərazisindən gəlmiş 
aysorlar - H.S.) birlikdə evlərə daxil 
olur, qapıları sındırır və damlara çıxa-
raq heç bir müqavimət göstərməyən 
günahsız uşaqları, qızları, qadınları 
və kişiləri otaqlarında, dəhlizlərində 
və qorxusundan çıxdıqları damlar-
da güllələyib öldürürdülər. Bu gün, 
həqiqətən, böyük faciə baş verib. Nə 
sığınacaq var, nə də qaçmaq imkanı. 
Əhali bu küçədən başqa küçəyə və ya 
bir damdan başqa dama qaçır. Xristi-
anlar on dəqiqə sonra həmin küçəyə 
və ya dama çatıb günahsız əhalini bir 
yerdə qətliam edirlər. Sanki Urmiya-
da qiyamət baş verib. Uşaqlarını qan 
içində görən qadınların çığırtısı və 
naləsi bir-birinə qarışmışdı. Dəhşətli 
vəziyyəti təsvir etməyə söz qadir 
deyil”. 

Cənubi Azərbaycanın qərb 
bölgəsində törədilən faciədə erməniləri 
himayə edib təşkilatlandıran rəsmi 
şəxslərdən biri olan Rusiyanın Ur-
miyadakı konsulu B.Nikitin soyqı-
rımından bir neçə il sonra yenidən 
Urmiyaya qayıtdıqda himayə etdikləri 
ermənilərin necə acınacaqlı vəhşiliklər 
törətdiklərinin izinin şahidi olur. O, 
Urmiyanın yaxınlığında yerləşən 
qəsəbə tipli qala divarlarına malik 

olan böyük Əsgərabad kəndində 
gördüyünü, kənddə ölülərin kütləvi 
məzarlıqda paltarlı şəkildə basdırıldı-
ğını və cənazələrin sümüklərinin hələ 
çürüməmiş paltarlarla torpaq altından 
çıxararaq hüznlü mənzərə meydana 
gətirdiyini yazır. 

Ermənilər dini mərkəzlərə sığınan 
dinc sakinlərə də rəhm etmirdilər. 
Bölgədə ermənilərin törətdiyi 
hadisələrin canlı şahidi olan Mirzə 
Əbülqasım Əminəşşəri Xoyi Salmas 
bölgəsinin mərkəzi Dilman şəhərində 
erməni və aysorların hücumu qarşı-
sında çarəsiz qalan əhalinin məscidin 
onlar tərəfindən hücuma məruz 
qalmayacağını zənn edib, ora pənah 
apardıqlarını yazıb. Lakin o, ermənilər 
və aysorların məscidə sığınan əhalini 
kütləvi şəkildə güllələyib, uşaq, qadın, 
kişilərin bir nəfərini belə sağ burax-
madıqlarını, məsciddən qanın arx kimi 
axdığını təsvir edib. Əminəşşəri Xoyi, 
həmçinin Urmiyanın imam cüməsi 
Hacı Möhsün ağanın başına gələnləri 
onun dilindən eşidərək qələmə alıb. O 
yazır: “Günahsız əhalinin evinə hücum 
edib hamısını öldürəndə bir çox qadın, 
uşaq və s. onun imam cümə olduğu-
nu və buna görə ermənilərin onun 
evinə hücum etməyəcəyini düşünüb 
oraya pənah gətirmişdilər. Ermənilərlə 
aysorlar evə daxil olub, bütün insan-

ları güllələyir, hətta imam cümənin 
yataq xəstəsi olan həyat yoldaşını 
da güllələyirlər. Özünü isə 3 nəfərlə 
birlikdə əsir götürüb Xosrovabada 
aparırmışlar. Yolda gedərkən əsirlərin 
birini arxadan güllələdilər, daha sonra 
digərini isə öldürdülər. Növbə mənə 
çatanda onların qoşununda olan bir 
həkim məni tanıdı və onların əlindən 
alıb, məni qurtardı”. 

Salmasın Köhnəşəhər və Dil-
mandan, eləcə də ətraf ərazilərdən 40 
min nəfəri əsir götürüb, cəsədlərin 
üzərindən keçirməklə bir həftə Nəftvan 
və Qala adlı ərazidə ac saxladıqdan 
sonra əzabla şaxtada donub ölmələri 
üçün ac-yalavac səhralığa buraxdılar. 
Onların böyük əksəriyyəti Nəftvan 
xarabalıqlarında aclıqdan və soyuqdan 
donub öldü. 

Ermənilər Urmiya və Salmasın 
müxtəlif şəhər, qəsəbə və kəndlərini 
soyqırımı yolu ilə müəyyən dərəcədə 
azərbaycanlılardan təmizlədikdən 
sonra gizlənib canını qurtarmaq istəyən 
kimsəni tapırdılarsa, onu həm güllə 
sərf etmədən, həm də əzabla öldürmək 
üçün divarları deşib, başını divara 
keçirib bərkitməklə bədənini öküzə 
bağlayıb öküzü sürməklə onların 
başını bədənindən qırıb ayırırdılar. 
Günümüzdə Urmiyada və Salmasda 
həmin divarlar qanlı divarlar adı ilə 

məşhurdur.
Andranik isə erməni-aysor silahlı 

dəstələrinin etnik təmizləmə yolu 
ilə işğal etdikləri Urmiya və Salma-
sı İrəvan xanlığı ərazisində qurulan 
erməni dövlətinə birləşdirməkdə əsas 
maneə hesab edilən Xoy şəhərini hədəf 
almışdı. Azərbaycanın bir hissəsi sayı-
lan İrəvan əyalətində 28 may 1918-ci 
ildə Ermənistan dövləti yarandıqdan 
sonra işğalçı ermənilərin başçılarından 
olan Andranik bu dövlətin kiçik bir 
ərazidə yaradılması ilə razılaşmadı-
ğını bildirdi. O, Xəzər dənizindən 
Qara dənizə və Aralıq dənizinə qədər 
“böyük Ermənistan” yaratmaq istəyən 
ifratçı ermənilərdən idi. O, Ermənistan 
dövlətinin bu kiçik ərazidə yaradıl-
masına qane ola bilmirdi. Cənubi 
Azərbaycan ərazisində isə ən azı 
Cənubi Azərbaycanın qərb hissəsi, 
eləcə də Ərvənq, Ənzab, Mərənd 
və Təbriz bölgələri işğal planına 
daxil etmişdi. Lakin Xoy şəhərinin 
əhalisinin ciddi müqaviməti, eləcə də 
azərbaycanlıların kütləvi soyqırımın-
dan xəbər tutaraq, Cənubi Azərbaycana 
daxil olan Osmanlı ordusunun Xoya 
yaxınlaşması Andranikin Xoy şəhərini 
ələ keçirib, əhalisini soyqırıma məruz 
qoymaqla gətirdiyi erməni ailələri ora-
da yerləşdirmə planı iflasa uğradı.

Yuxarıda qeyd edilən hadisələrin 
törədilmə forması onu göstərir ki, 
şəhər və kəndlərin etnik təmizləmə 
yolu ilə azərbaycanlılardan boşadılma-
sı, südəmər körpədən qocalara qədər 
əhalinin kütləvi şəkildə məhv edilməsi, 
məqsədli şəkildə törədilmiş dəhşətli 
soyqırımı faktıdır.

Həsən SƏFƏRİ,  
AMEA akademik Z.M.Bünyadov 
adına Şərqşünaslıq  İnstitutunun 

Cənubi Azərbaycan şöbəsinin 
əməkdaşı, böyük elmi işçi 

1918-ci ildə Cənubi Azərbaycanda 
ermənilərin törətdiyi soyqırımı

Pərakəndə ticarət fəaliyyəti sahəsində vergitutma məqsədləri üçün 
gəlirlərin və xərclərin uçotunun aparılması Qaydası

(əvvəli 2-ci səhifədə)
3.1.2. pərakəndə ticarət sahəsində 

fəaliyyət göstərən vergiödəyiciləri malları 
ƏDV-nin məqsədləri üçün qeydiyyata alınmış 
vergiödəyicilərindən aldıqda, bu malların alışına 
dair qaimə-faktura və ya elektron qaimə-faktura 
ilə yanaşı, elektron vergi hesab-fakturasının da 
verilməsi tələb edilir və belə malların anbara 
təhvil verilməsi “Malların təhvil-qəbul aktı” ilə 
sənədləşdirilir.

3.2. Mallar vergi orqanında uçotda olma-
yan şəxslərdən alındıqda, “Malların alış aktı” 
tərtib edilir.  “Malların alış aktı”nda satıcının 
şəxsiyyətini təsdiq edən sənədin məlumatlarının 
(FİN, seriyası və nömrəsi) göstərilməsi 
mütləqdir. Belə malların anbara təhvil verilməsi 
“Malların təhvil-qəbul aktı” ilə sənədləşdirilir.

3.3. Vergiödəyicisi malları təhtəlhesab 
şəxs vasitəsilə aldıqda, təhtəlhesab şəxsə 
vəkalətnamə (etibarnamə) verir. Malla-
rın alışı zamanı təhtəlhesab şəxs satıcıya 
vəkalətnamə (etibarnamə) təqdim etdikdən 
sonra satıcı vəkalətnamə (etibarnamə) verən 
vergiödəyicisinin adına sənədləşdirilmiş 
malların satışına dair qaimə-fakturanı və ya 
elektron qaimə-fakturanı, yaxud elektron vergi 
hesab-fakturasını və ya “Malların alış aktı”nı 
təhtəlhesab şəxsə təqdim edir. Təhtəlhesab 
şəxsin malları anbara təhvil verməsi “Malların 
təhvil-qəbul aktı” ilə sənədləşdirilir.

3.4. İdxal mallarının anbara mədaxili alış 
dəyərini təsdiq edən sənəd və malların anbara 
təhvil verilməsi ilə bağlı tərtib olunan “Malla-
rın təhvil-qəbul aktı” ilə sənədləşdirilir. İdxal 
malları uçota alınarkən həmin malların idxalına 
dair gömrük bəyannaməsi, faktura (invoys) və 
müqavilə əsas götürülür. Həmin sənədlərə idxal 
mallarının daşınmasına dair müqavilə, gömrük 
təmsilçiliyi birbaşa, yaxud dolayı yolla həyata 
keçirildikdə – müvafiq səlahiyyətin verilməsini 
təsdiq edən sənəd,           əmtəə-nəqliyyat 
qaiməsi, gömrük ödənişlərinin ödənilməsini və 
ya gömrük borcuna görə təminatın verilməsini 
təsdiq edən sənədlər əlavə edilir. İdxal malları 
uçot sənədlərində qeydiyyata alınarkən həmin 
malların alış qiymətinin (faktura qiyməti), 
nəqliyyat xərclərinin, malların yüklənmə, boşal-
dılma, yenidən yüklənmə, saxlanma xərclərinin 
və sığorta xərclərinin cəmi nəzərə alınır.

3.5. Pərakəndə ticarət fəaliyyəti 
göstərən vergiödəyicisinə məxsus malla-
rın təsərrüfatdaxili hərəkəti (bir anbardan 
digər anbara, bir ticarət obyektindən digər 
ticarət obyektinə) “Malların təsərrüfatdaxili 
yerdəyişməsi qaimə-fakturası” ilə 
sənədləşdirilir. Pərakəndə ticarət fəaliyyəti 
göstərən vergiödəyicisinin bu fəaliyyətlə 

yanaşı, istehsal (o cümlədən kənd təsərrüfatı 
məhsullarının istehsalı) və topdansa-
tış fəaliyyəti üzrə təsərrüfat subyektləri 
(obyektləri) mövcud olduqda, həmin təsərrüfat 
subyektlərindən (obyektlərdən) malların 
pərakəndə satış fəaliyyətində istifadə üçün 
götürülməsi və ya qaytarılması “Malların 
təsərrüfatdaxili yerdəyişməsi qaimə-fakturası” 
ilə sənədləşdirilir.

3.6. Vergiödəyicisinə məxsus anbarlar və 
ya təsərrüfat subyektləri (obyektlər) pərakəndə 
ticarət fəaliyyəti həyata keçirilən təsərrüfat 
subyektinin (obyektin) hüdudlarından kənarda 
yerləşdikdə və malların daşınması nəqliyyat 
vasitəsilə həyata keçirildikdə, həmin nəqliyyat 
vasitəsinə, əlavə olaraq, “Yük avtonəqliyyatı 
üçün yol vərəqi” verilir.

3.7. Pərakəndə ticarət fəaliyyəti göstərən 
vergiödəyicisinin təqdim etdiyi mallar 
Azərbaycan Respublikasının Mülki Məcəlləsi, 
“İstehlakçıların hüquqlarının müdafiəsi haq-
qında” Azərbaycan Respublikasının Qanunu və 
Azərbaycan Respublikasının digər qanunları ilə 
müəyyən edilmiş hallarda geri qaytarıldıqda, 
həmin mallar anbara və ya malların saxlandı-
ğı digər təsərrüfat subyektlərinə (obyektlərə) 
yenidən mədaxil edilir və onların dəyərinin 
alıcıya qaytarılması uçot sənədlərində nəzərə 
alınır.

3.8. Pərakəndə ticarət fəaliyyəti göstərən 
vergiödəyicisinin mədaxil etdiyi mallar, həmin 
malların alqı-satqısına dair müqaviləyə uyğun 
olaraq, yararlılıq müddətinin bitməsinə və ya 
digər səbəblərə görə geri qaytarıldıqda, tərəflər 
arasında “Malların qaytarılması aktı” tərtib 
edilir.

3.9. Pərakəndə ticarət fəaliyyəti göstərən 
şəxslər komissiyaya və ya məsuliyyətli 
mühafizəyə qəbul edilmiş malları “Malların 
təhvil-qəbul aktı” ilə sənədləşdirir və həmin 
sənədlərdə göstərilən qiymətlərlə uçota alırlar. 
Malların komissiyaya qəbul edilməsi ilə bağlı 
tərəflər arasında müqavilə bağlanır.

3.10. Malların anbara mədaxilinin uçotu 
məsul şəxslər, malların adları (növləri, par-
tiyaları və s.), miqdarı və ya digər kəmiyyət 
göstəriciləri və saxlanma yerləri üzrə aparılır.

3.11. Mallar alış və ya satış qiyməti ilə 
uçota alınmalıdır.  Mallar satış qiyməti ilə uçota 
alındıqda, alış dəyəri ilə satış qiyməti arasın-
dakı fərq ticarət əlavəsi hesabında ayrıca uçota 
alınmalıdır.

3.12. Vergiödəyicisi pərakəndə ticarətlə ya-
naşı, digər fəaliyyət növlərini həyata keçirdikdə, 
alınmış malları təyinatına uyğun olaraq ay-
rıca uçota almalıdır. Bu zaman həmin mallar 
“anbarda olan mallar”, “pərakəndə ticarətdə 
olan mallar”, “dolu və boş taralar”, “satın alınan 
məmulatlar”, “kirayə (yolda olan) mallar” və 

digər təyinatlar üzrə mədaxil edilir.

4. Pərakəndə ticarət sahəsində 
malların təqdim edilməsinin 

sənədləşdirilməsi

4.1. Pərakəndə ticarət fəaliyyəti göstərən 
təsərrüfat subyektlərində (obyektlərdə) malların 
təqdim edilməsi (satışı) nəzarət-kassa aparatı və 
POS-terminal tətbiq edilməklə həyata keçirilir. 
Belə təsərrüfat subyektlərində (obyektlərdə) 
malların təqdim edilməsi (satışı) zamanı alıcıya 
(istehlakçıya) nəzarət-kassa aparatının çeki 
(sahibkarlıq fəaliyyətini həyata keçirən hüquqi 
və fiziki şəxslərin tələbi ilə qaimə-faktura və 
ya elektron qaimə-faktura və ya elektron vergi 
hesab-fakturası) verilir. Malların dəyəri nağdsız 
qaydada (POS-terminal vasitəsilə) ödənildikdə, 
alıcıya  (istehlakçıya) nəzarət-kassa aparatının 
çeki (sahibkarlıq fəaliyyətini həyata keçirən 
hüquqi və fiziki şəxslərin tələbi ilə qaimə-
faktura və ya elektron qaimə-faktura, yaxud 
elektron vergi hesab-fakturası) ilə yanaşı, POS-
terminaldan çıxarış verilir.

4.2. Vergiödəyicisinin təsərrüfat 
subyektində (obyektdə) mallar pərakəndə və 
topdansatış qaydasında təqdim edildikdə, bu 
fəaliyyətlər üzrə  malların mədaxilinin və 
məxaricinin (satışının) uçotu ayrılıqda aparılır.

4.3. Pərakəndə ticarət fəaliyyəti ilə məşğul 
olan vergiödəyicisinin anbarlarında olan mal-
ların ticarət obyektlərinə verilməsi “Malların 
təsərrüfatdaxili yerdəyişməsi qaimə-fakturası” 
ilə sənədləşdirilir.

4.4. Təhtəlhesab şəxsin aldığı malları və 
idxal mallarını anbara təhvil verməsi, habelə 
pərakəndə ticarət fəaliyyətində malların itməsi, 
əskik gəlməsi, xarab olması, zay olması və 
oğurlanması “İtmiş, əskik gəlmiş, xarab və ya 
zay olmuş və oğurlanmış mallar barədə akt”la 
sənədləşdirilir. Həmin akt vergiödəyicisinin (və 
ya onun səlahiyyətli nümayəndəsinin), maddi 
məsul şəxsin və malları anbara təhvil verən 
şəxsin imzaları ilə təsdiqlənir.

4.5. Malların itməsi, əskik gəlməsi və xarab 
və ya zay olması fövqəladə hal nəticəsində 
baş verdikdə, aidiyyəti dövlət orqanlarının 
verdikləri arayışlar əsasında həmin mallar 
maddi məsul şəxslərin hesabından silinə bilər. 
Bu zaman “Fövqəladə hallarda malların itməsi, 
əskik gəlməsi və xarab və ya zay olması barədə 
akt” tərtib olunur.

5. Pərakəndə ticarət fəaliyyəti 
göstərən vergiödəyicisinin 
gəlirlərinin və xərclərinin  

müəyyən edilməsi

5.1. Pərakəndə ticarət fəaliyyəti göstərən 
vergiödəyicisinin malları bu Qaydada nəzərdə 

tutulan sənədləşdirilmiş məlumatlar əsasında 
alıcılara təqdim etdiyi üzrə dövriyyə bu 
fəaliyyəti həyata keçirən şəxsin gəlirlərinə aid 
edilir.

5.2. Vergitutma məqsədləri üçün gəlirin əldə 
edilmə vaxtı Vergi Məcəlləsinin 132-ci və 135-
ci maddələri ilə müəyyən olunur.

5.3. Pərakəndə ticarət fəaliyyəti göstərən 
vergiödəyicisinin təqdim etdiyi malların satışı 
üzrə məsrəflər, o cümlədən bu malların dəyəri, 
tədavül xərcləri (hesabat dövrünün sonuna mal 
qalıqları arasında bölüşdürülən məbləğlər istis-
na olmaqla) bu fəaliyyəti həyata keçirən şəxsin 
xərclərinə aid edilir.

5.4. Vergitutma məqsədləri üçün xərclərin 
çəkilmə vaxtı Vergi Məcəlləsinin 133-cü və 
136-cı maddələri ilə müəyyən olunur.

6. Pərakəndə ticarət fəaliyyəti 
göstərən vergiödəyicisinin  
anbarlarında mal qalığının  

müəyyən edilməsi

6.1. Pərakəndə ticarət fəaliyyəti göstərən 
vergiödəyicisinin anbarlarında malların qalığı 
hər bir məsul şəxs üzrə ayrılıqda inventarizasiya 
aparılmaqla müəyyən edilir.

6.2. Məsul şəxslərin maddi məsuliyyətində 
qalan malların miqdarı müəyyənləşdirilərkən, 
bu Qayda ilə müəyyən edilmiş mədaxil və 
məxaric sənədləri əsasında malların mühasibat 
uçotu üzrə qalıqları inventarizasiya nəticəsində 
aşkar edilən faktiki qalıqlarla tutuşdurulur və 
nəticəsindən asılı olaraq, malların uçotunda 
düzəlişlər edilir.

7. Yekun müddəalar

Bu Qaydanın 1.3.1-ci, 3.1.1-ci, 3.1.2-ci 
yarımbəndlərində, 3.3-cü və 4.1-ci bəndlərində 
nəzərdə tutulan qaimə-faktura, 3.1.1-ci, 3.1.2-
ci, 3.2-ci, 3.3-cü, 3.4-cü və 3.9-cu bəndlərində 
nəzərdə tutulan “Malların təhvil-qəbul aktı”, 
3.2-ci və 3.3-cü bəndlərində nəzərdə tutulan 
“Malların alış aktı”, 3.3-cü bəndində nəzərdə 
tutulan vəkalətnamə (etibarnamə), 3.5-ci və 
4.3-cü bəndlərində nəzərdə tutulan “Malların 
təsərrüfatdaxili yerdəyişməsi qaimə-fakturası”, 
3.6-cı bəndində nəzərdə tutulan “Yük 
avtonəqliyyatı üçün yol vərəqi”, 3.8-ci bəndində 
nəzərdə tutulan “Malların qaytarılması aktı”, 
4.4-cü bəndində nəzərdə tutulan “İtmiş, əskik 
gəlmiş, xarab və ya zay olmuş və oğurlanmış 
mallar barədə akt”, 4.5-ci bəndində nəzərdə tu-
tulan “Fövqəladə hallarda malların itməsi, əskik 
gəlməsi və xarab və ya zay olması barədə akt” 
ciddi hesabat blanklarıdır və onların formasını 
Azərbaycan Respublikasının Maliyyə Nazirliyi 
təsdiq edir.

Azərbaycan Respublikası Prezidentinin 2017-ci il  
19 aprel tarixli Fərmanı ilə təsdiq edilmişdir Şəmkirdə ilk qələbələri 

Məmmədyarov və  
Elyanov qazandılar
 � Şəmkirdə məşhur azərbaycanlı 

qrossmeyster Vüqar Həşimovun xatirəsinə həsr 
edilən dördüncü beynəlxalq turnirin ilk liderləri 
Şəhriyar Məmmədyarov və ukraynalı Pavel 
Elyanov olmuşlar. 

Start turunda Azərbaycan şahmatının lideri qara fiqurlarla 
yarışın ən yüksək reytinqli iştirakçısı, ABŞ təmsilçisi Uesli Soya 
qalib gəlmiş, Elyanov isə ağlarla Teymur Rəcəbov üzərində qələbə 
qazanmışdır. 

Turun qalan üç görüşündə Radoslav Voytaşek (Polşa) Vladimir 
Kramniklə (Rusiya), Veselin Topalov (Bolqarıstan) Maykl Adams-
la (İngiltərə) və Sergey Karyakin (Rusiya) Pentala Harikrişna 
(Hindistan) ilə heç-heçəyə razılaşmışlar.

Turnir dairəvi sistem üzrə keçirilir və doqquz turdan ibarətdir. 
Dünən ikinci turda Məmmədyarov Karyakinlə, Rəcəbov da 
Kramniklə görüşmüşlər. 

Xatırladaq ki, əvvəlki turnirlərdən ikisində baş mükafatı 
norveçli dünya çempionu Maqnus Karlsen, üçüncüsündə isə 
Məmmədyarov qazanmışdır.

Oqtay BAYRAMOV, “Xalq qəzeti”

PENS: ABŞ Koreya 
yarımadasının 
nüvəsiz statusunun 
saxlanılması üçün 
çalışacaq

ABŞ Asiya-Sakit Okean regionun-
da “sülhün və sabitliyin dəstəklənməsi 
üçün lazım olan hər şeyi etməyə hazırdır”.

Trend-in “TASS”a istinadən verdiyi məlumata görə, bunu ABŞ 
vitse-prezidenti Mayk Pens Sidneydə Avstraliyanın Baş naziri Mal-
kolm Ternbull ilə keçirilmiş danışıqlardan sonra deyib.

Vitse-prezident qeyd edib ki, ABŞ müttəfiqləri ilə birlikdə Koreya 
yarımadasında nüvəsiz statusunun saxlanılması üçün Şimali Koreyaya 
iqtisadi və diplomatik təzyiq göstərməkdə davam edəcək. Biz bütün 
mümkün variantları nəzərdən keçiririk.

Avstraliyanın Baş naziri öz növbəsində Çini Pxenyana olan  
təsirindən istifadə etməyə çağırıb.

“Biz də hesab edirik ki, Çin bu baxımdan indiyədək etdiyindən 
daha çoxunu edə bilər”, – deyə Mayk Pens bildirib.


